
Narcea ibaian eta Tineon barrena 

Narcea ibaia Asturiasko (Espainia) mendien erdi-erdian sortzen da, eta hainbat eskualde zeharkatzen ditu Kantauriko uretara iritsi artean; hegoaldetik iparraldera egiten du ibilbidea, eta laino artean bildutako lurralde bat ezagutzeko aukera ematen du. 

Gorka Lopez 

LLeon eta Asturias arteko mugan dago Degañako mendilerroa, Printzerriaren hego-mendebaldean. Cangas de Narceako goi haranak mendilerro horretako lurrekin egiten du bat, eta horiek Leongo lurretarantz egin dezaten galarazten du Fuentes de Narcea sortu eta itsasoranzko bide luzea hasten duten lekuan. Larre berde malkartsuz betetako inguru horretan dago Rengos, Rañadoiroko mendatearen parean bilduta, eta Hermoko monasteriora sar daiteke bertatik. Pagadi babestu ikusgarria du horrek, eta handik Narcea ibaiaren lehen metroetara irits gaitezke mendiz. Erreka horietan gora eta Leitariegos mendatetik hurbil Cueto de Arbaseko natur erreserba partziala aurkituko dugu; tontor hori bi mila metrora dago gutxi gorabehera, eta zotal-ikaztegiekin lotutako endemismo biologikoak gordetzen ditu. 

Rengosen beste hegalean, mendebaldekoan, eta kilometro pare bat Cangas de Narcearantz eginda, Vega de Rengosera iritsiko gara, eta bertatik Munielloseko Natur Erreserba bakartuan sartu ahal izango gara. Sei urte dira inguru hori Biosfera Erreserba ere badela, eta Europako harizti handiena eta ongien gordetakoa duelako da ezaguna. Haritz kandugabea, haritz kanduduna eta ametzak ikus daitezke bertan, eta horiekin batera baita pago, hurritz, astigar eta bestelako zuhaitz espezieak ere. Bestelako natur balioak ere baditu, ordea; hartz arrea, basoilarra eta ehunka landare espezie besteak beste. 

Ezinezkoa da paradisu hori ikustea -armada garaiezinaren konponketak egiteko zura ateratzeko erabiltzen zuten antzina- horretarako baimena duten hogei lagunen artean egon ezean, baina bi modutara konpon daiteke hori: erreserbaren erdi-erditik doan errepidea zeharkatu eta Moal eta Connioko mendatearen arteko bidea eginda, -oihanaren ikuspegi ederrak izango ditugu bertatik-, edo Moalgo harizti babestua zeharkatuta; natura aztertzeari dagokionez, erreserban egotea bezala da hori, nahiz eta ez egon. Connioko mendatera bidean interpre- tazio zentro batera jo dezakegu; bertan, Fuentes de Narcea, Degaña eta Ibiasko Natur Parkea, Asturiasko handiena eta aberatsena, Narcea eta Ibias ibaien iturburuen arteko eremu zabal batean hedatzen dela ikusiko dugu, orientazio mahai bati esker, eta ibilbide zerrenda amaigabea eskainiko digu edozein txunditzeko moduko habitatean barrena. 

Muniellos ikusi eta Venta de Rengosera itzulita, Narcea ibaia lagun Cangaserantz doan errepidea hartuko dugu, haraneko hiribururantz, eta inguruetako maldetan behera jauzika datozen errekak batuko zaizkio ibaiari. Ibilbidearen zati horretan Asturiasko herri eraikin bat ikusten hasiko gara, bide guztian zehar etengabe ikusiko duguna. Asturiasko garaiaz ari gara; panera ere deitzen diote, eta egituran datza Galiziakoekin duen aldea; izan ere, Galiziakoak hauek baino askoz ere laukiagoak dira. Patata eta arto soroen hedapenaren ondorioz sortu ziren garaiak, horiek gordetzen baitzituzten bertan; garai batean, gainera, zekale lastoz egindako lauzek osatzen zuten teilatua. 

Cangas de Narcean, hirigune bizi-bizia larre bertikal artean estututa dagoela konturatuko gara, eta auzoak larre horietan gora doazela. Hiri modernoa da Cangas, eta ikustea merezi duen ondarea du inguruan. Haranean sakabanatutako jauregiak aipa daitezke horien artean, eta hiriburuan, berriz, Santa Maria Magdalena basilika. Cangasen goiko aldean dago, eta balantza egiten duen pasabide zintzilikari batetik edo Ambasaguas auzotik hel daiteke bertara; erromatarren garaikoa dirudien zubi batetik -ez da garai hartakoa, ordea, beste garai batean eraiki zuten- Narcea Luiña ibaiko urekin hazten dela ikus daiteke. 

NARCEA.Han sortzen omen da Narcea. Gainera, Ambasaguasen du Cangasek jatorria, eta Karmengo kaperaren eta Uria eta Queipotarren jauretxeen inguruan dago bilduta; horiek osatzen dute etxe zuriz osatutako auzo horretako etxe multzo nagusia. Horren inguruan, berriz, Coriasko San Joan Bataiatzailearen monasterioa ikus dezakegu; XI. mendekoa da, eta Asturiasko Escoriala deitzen diote; hortxe dugu buztingintzari lotutako Llamas de Mouro herria ere; pieza horien kolore beltzak eman dio ospea. Hori guztia alde batera utzita, barkaezina da Cangas hango ardoa dastatu gabe uztea; izan ere, horiek bakarrik lantzen dituzte Asturiasen; ahal izanez gero, cachu-an hartu behar da, horretarako sortutako zurezko ontzian. 

Cangasetik irten eta Coriasko monasterioaren aurretik igaro ondoren, Narcea ibaia utzi eta Tineon sartuko gara. Asturias eta Leon arteko mendilerroaren eta Kantauri itsasoko erlaitzaren artean dago, eta mendilerro eta mendikateen elkargune da. Paisaia, berriz, bata bestearen atzean ageri diren muino biribilduek osatzen dute. Horrekin batera, antzinako giza taldeak babesten dituzte, eta vaqueiros de alzada ezagunen ibilaldien lekuko dira; Asturiasko artzain transhumanteen ordezkari nagusiak ziren horiek, eta arraza berezia osatzen zuten ia. Beraz, Pola de Allanderako bidea hartuko dugu Tineon sartzeko, baina bertara iritsi baino lehen San Cuiserako seinalearen ondoren dagoen saihesbidea hartu eta San Martin de Beduledo inguruan irtengo gara. 

Harrizko pista betatik, haranaren gainean dagoen muino esferiko batera iritsiko gara; bertan, zirkuluak osatzen dituzte harrizko hormek eremu gotortu baten barnean. San Cuiseko gotorlekua da, baina horrelako beste hainbat ere ikus daitezke Galizian eta Asturiasen sakabanatuta; baita Gaztelan ere bat edo beste, eta, aditu batek dioen bezala, erantzunak baino gehiago galderak sortzen dituzte. Erromatarren arabera, asentamendu militarra zen gotorlekua, baina giza taldeek babesteko erabiltzen zuten beste edozein asentamenduri ere ematen zioten izen hori. Muino biribildu edo mamoa-etan egoten ziren gotorlekuak; emakumeen bularren antza zutelako zuten izen hori, eta horietatik ongi ikus zitekeen ingurua. Itxura denez, zeltiarrekin dute horiek lotura, eta erromatarrek eraitsi zituzten. Izan ere, altxamenduak gertatuz gero arriskutsuak zirela uste zuten. 

POLA DE ALLANDE. Pola de Allandeko hamahiru gotorlekuek erakusten dutenez, aspaldi jendeztatu zituzten lur horiek; erromatarren garaiko urre meatzeek, berriz, iraganeko garai oparoen berri ematen digute. Alde historikoak bazter utzita, leku ezin hobean dagoelako da ezaguna Pola de Allande hiriburua, mendi garaiez inguratutako haran baten erdian baitago. Hirigunea kale sarea da, eta jauretxe baxuak ondo antolatuta daude. Buru jaso eta mendirantz begiratuz gero, berriz, eraikin handi bat ikusiko dugu muino berde baten gainean: Cienfuegoseko edo Peñalbako jauregia. XIV-XVI mendeen artean eraiki zuten, eta hiru dorre sendo ditu; ziegak eta leotzak daude horietan, bai eta errege-erreginen gelak ere. Diotenez, presoak nola hiltzen zituzten ikusita gozatzen zuten jauntxoek bertan. 

Pola de Allandetik Tineorarako bidea egiteko AS-217 errepidea aukeratuz gero, bihurgunez betetako bidaia egingo dugu bi hiri horiek batzen dituen mendi inguru garaienetik. Belardien edertasun paregabea miresteko modua ere izango dugu, ordea; heze-heze ageri dira horiek goizeko lanbroaren ondorioz, basoekin eta malda pikoetan zintzilik daudela diruditen herrixken artea; malda horietan ibiltzen da ganadua gora eta behera. Paisaia bukolikoa da; hemen jaio izan nahiko genuke, geure buruei ere Tineokoei buruz diotena aplikatzeko; izan ere, Tineon sortutakoek beren lurra ez dutela sekula ahazten diote. Horiek horrela, inguruan dugun paisaia berdea lagun joko dugu Tineo hiriburua, izen bereko mendilerroaren goiko aldean. 

Bertako herritarren bizimodua islatzen du Tineok; 60ko hamarkadako industria berrikuntzetatik urrun bizi izan direnez, nekazaritza eta abeltzaintza antolaketa eta ekoizpen tradizionalei eutsi diete. Beraz, ostegunetako azokara joanez gero, ez ditugu ikusiko turistek erosten dituzten eskulanak, baizik bertako herritarren beharrak asetzeko tresnak; izan ere, madreña edo zurezko eskalapoi edo zapatak erabiltzen dituzte oinetan, zurezko tresnak erabiltzen dituzte nekazaritzan eta sukaldean, eta ardi larruzko panderoen eta harizti eta pagadietako zurarekin egindako kriskitinen musikarekin dantzatzen dira. Gainerakoan, Tineoko jauretxeetako armarriak eta edozein bazterretan ikus daitezkeen garaiak dira azpimarragarriak; bai eta inguruak paseoak egiteko eskaintzen duen aukera ere. 

Tineoko goiko lurren ekarpenekin aberastu ondoren, Narceako ibaiaren ibilbidera itzultzeko ordua dugu berriz ere; Salaserantz abiatuko gara horretarako; inguru hori ez da hain malkartsua, eta, eremua zabaldu egiten denez, itsasoa hurbil dela nabaritzen da. Herri txikia da Salas, eta XVII. mendeko etxeak eta jauretxeak dira nagusi hainbat kaletan,Valdes Salaseko jauregia, adibidez; hotela da gaur egun, eta dorre almenadun bat ere badu; zubi batek lotzen ditu jauregia eta dorrea. Arrantzaleen bilgune ere bada Salas, Narcea ibaira amuarrain eta izokin bila joaten direnena. 

Iparralderantz egin ahala, ibaia zabaldu egiten dela ikusiko dugu. Izan ere, Salas baino pixka bat aurrerago Narcea ibaiak Nalon ibaiarekin egiten du bat; Narceako urak jaso eta izen berria ematen die. Beraz, Narcea desagertu egiten da mapetatik Praviara iritsitakoan. Herri hori utzi eta herrixka txikiago batera joango gara, Santianes del Silora. Silo erregeak Asturiasko gortea ezarri zuen bertan XIII. mendean, hura Oviedora eraman aurretik. San Joan Bataiatzailearen baseliza ikusiko dugu bertan, erromanikoaren aurrekoa, 780. urtekoa. Hegaztien Txokoa ere aurkituko dugu bertan, Nalon ibaiaren inguruko ehunka landare eta hegazti espezie biltzen dituen gune zoologikoa. Nalon ibaiaren ibilbideari jarraituko diogu, San Esteban eta San Juan de la Arena artean itsasoarekin bat egiten duen arte. Labarrak eta hondartzak dira nagusi paraje horretan, gurea ez bestelako mundu batera garamatzatenak. 

Gida:

Informazioa: 

Asturiasko turismo bulegoa: Tel. 902 300 202 eta www.infoasturias.com 

Cangas del Narceako turismo bulegoa: Kale Nagusia 48. Tel. 985 811 498 eta www.narceaturismo.com 

Tineoko turismo bulegoa (udan soilik): Kale Nagusia 25. Tel. 985 800 187 

Muniellos ikusteko baimena: Asturiasko hartza Fundazioa (Tel. 985 963 060 eta www.fundosoas.com) edo Asturiasko Printzerriko Ingurumen Saila (Tel. 985 105 545). 

Hegaztien txokoa (Santianes de Silo): 985 820 404 

Gastronomia: 
Pote-a da plater ohikoena Cangas inguruan; aza eta patataz osatua dago, eta compango deitzen dutena izaten du lagungarri; hau da, txorizoa, odolkia, lakoia eta urdaia. Hori guztia, noski, Xinistosuko gazta, behin haragia eta bertako ardoa ahaztu gabe. Pote-az gain, txerrikiak dira ezagunak Tineo inguruan, Tineoko urdaiazpikoa, tsinguaniza (lukainka), butietso-a (haragi hezurrez betetako hesteak) eta chosco-a (txerri mihia eta solomoa) besteak beste. Gozoei dagokienez, berriz, ezin probatu gabe utzi esne gaina, hurrezko bizkotxo hezea edo tseite tiesta edo mamia. 

